
Lagun maiteak,

Ziurgabetasun, sumindura eta gatazka armatu garaiak bizi baditugu ere, gogoan izan behar dugu, aldi berean, badirela milaka
pertsona, lankidetzatik, etorkizun hobea eraikitzeko lanean ari direnak.

Hori da jarraitu nahi dugun bidea: inposatu ez, adostea bilatzen duena; bestea ordezkatu beharrean haren bidelagun egiten gai-
tuena; bestearenaz jabetu beharrean haiekin eraiki nahi duena. Gizarte burujabe eta bidezkoagoen eraikuntzan, lana, antolaketa
eta lankidetza funtsezko elementua direla sinesten baitugu.

2025. urtea barne-aldaketa urtea ere izan da. Josu Urrutiak, 12 urtetan Mundukideko zuzendari izan ondoren erronka berriei
heldu baitie. Urte hauetan, haren lana funtsezkoa izan da erakundea sendotzeko, eta biziki eskertu nahi dugu haren ekarpena.
Orain Itsaso Erretolatza buru dugula, etapa berri bati ekingo diogu. Lasai eta gogotsu, urteotan egindako lana oinarri hartuta.
Txosten honetan, egindako lanaren datuak eta azterketez bakarrik ez, elkarlanean kide ditugun pertsona, familia eta herrien berri
ere izango duzue. Haiek baitira, gure lanaren benetako muina. Zeina pertsona eta erakunde askoren konpromisoari esker bakarrik
den posible, hala nola kooperatibak, erakundeak eta kooperanteak.

Txosten hau irakurtzen duzuenok beste urrats bat ematera ere gonbidatu nahi zaituztegu, izan ere lankidetza pertsonekin, bo-
luntario eta kooperanteekin egiten baita. Euren esperientzia, lana eta konpromezuarekin lankidetza gauzatzen duten
pertsonak.

Munduak erronka handiak baditu ere, edo agian horregatik, asko dira etorkizun hobea eraikitzeko konpromisoa duten pertsonak.
Hori da itxaropenerako arrazoi nagusia, eta bide horretan parte hartu nahi dugu.

Eskerrik asko guztioi.

Gure zeregin nagusia tokiko pertsona eta erakundeekin elkarlanean lankidetza-programetan jardun eta proiektu soli-
darioak sustatzea da. Esperientziak, baliabideak eta jakintza partekatzen ditugu, partaideen garapen oso eta burujabea
sustatzeko. Horretarako, lan kooperatiboaren elkartasuna sustatzen dugu, beti ere Mundukideren balio eta printzipioak

oinarri eta gldalerro hartuta.

LANA

Ekintza eraldatzailetzat hartzen dugu
“lana”, aldaketa-ekintzatzat, garapena
lortzeko bidetzat. Mundukiden uste
dugu lana balio bat dela, berez, eta ka-
pitalaren gainetik dagoela.

KALITATE ONEKO

ELKARTASUN UNIBERTSALA
Mundukideko parte-hartzaileon lana-
ren oinarria elkartasuna da, bai eko-
nomia solidarioko beste esperientzia
batzuekin, bai demokrazia sozialaren
alde diharduten guztiekin, azken ho-
riekin bake, justizia eta garapen-hel-
buru berberak partekatzen ditugula.

GIZARTE-ERALDAKETA
Mundukideren asmoa eraldaketa lor-
tzea da, pertsonak eta gizarteak bi-
dezkoagoak eta autogestionatuagoak
izan daitezen esparru guztietan, baita
genero-harremanen esparruan ere;
ikuspegi horretatik, autonomia fun-
tsezkoa da pertsona, kolektibo eta
herri bakoitzak zer gizarte-eredu nahi
duen erabaki dezan.

Mozambike

AHOLKULARITZA KOOPERATIBOA
PERTSONEN TREBAKUNTZA
NEKAZARITZA GARAPENA
LAGUNTZA TEKNIKOA

| 1 3 KOOPERANTE BEHIN-BEHINEKO |
KOLABORATZAILEAK
61 LEKUKO LANGILE

3.600.000€

| HEGO AMERIKA

BRASIL

Mundukidek Brasilen duen programa-
ren helburua talde zaurgarrien egoera
sozioekonomikoa hobeagotzea da. ‘Mo-
vimento dos Trabalhadores Rurais Sem
Terra’ (MST) elkartearekin batera egiten
dugu lan, haren baitan dauden koope-
ratiben garapena lagunduz. Gaur egun,
hiru lan ildo nagusitan egituratzen da
programa: Brasil hegoaldean dauden

kooperatiben ekoizpen, merkataritza eta
antolaketa gaitasunak indartzea. Brasil
iparraldean bost kooperatiba-agroin-
dustria berri sortzea. Brasil guztian zehar
kooperatiben ekoizpena merkaturatzen
duen denda sare zabala sustatzea.

KOLONBIA

Kolonbian bi programa ditugu martxan:
Batean, Kolonbia hego-mendebaldean
hondakinak jaso eta birziklapenerako
sailkatzen dituzten elkarteekin ari gara
lanean. Prestakuntza eta bestelako la-
guntzen bidez elkarteen kudeaketa
hobeagotu eta ofizioko birziklatzaileen
errentak hobetzea dugularik helburu.
Bigarren programan emakume nekazari
indigenekin ari gara elkarlanean. Haien
familia ekonomia indartzeko asmoz.
Horretarako, nekazaritza ekologikorako
teknikak eta hurbileko merkaturatze bi-
deak sustatzen ditugu.

Narifno departamenduko sei lurralde in-

digenetan eta Gran Tescual-eko Kabildo
Indigenarekin ari gara elkarlanean.

EKUADOR

Mundukidek Ekuadorren duen progra-
maren helburua garapen sozioeko-
nomiko jasangarria bultzatzea eta
Iparraldeko mugan eta Amazonian
landa erakundeen elkartegintza in-
dartzea da. Gaur egun, programak bi lan
ildo ditu. lldo nagusian, Toisan Korpora-
zioarekin lankidetzan, 10 talderekin ari
gara lanean; ekintzaile gehienak ema-
kumeak dira, eta produkzio, merkata-
ritza, enpresa eta antolaketa gaitasunak
lantzen ari gara.

“Kutakachi” merkaturatze sare amanko-
muna sortu da, salmentak handitzeko
eta kanpoko merkatuetan iristeko. Bi-
garren ekintza-ildoan Amazoniako ne-
kazari txikien elkarte batekin ari gara
lanean, haien gobernagarritasuna eta
plangintza sendotuz.



BRASIL

Ekoizpen kate agroekologiko osoaren indartzea

2025eko otsailean Movimento dos Tra-
balhadores sem Terra (MST) mugimen-
duaren baitan dauden kooperatibetako
200 ordezkaritik gora, nazio mailako
batzar orokorrean parte hartu zuten
Salvador de Bahian. Bost egunez, ag-
ro-ekologia eta elikagai osasungarrien
ekoizpena ardatz hartuta, kooperatiben
egoera aztertu eta hurrengo urteetarako
ildo estrategikoak lantzen aritu ziren.
Lan ildo estrategiko nagusia, elikagai
ekologikoen ekoizpen kateen integra-
zioa izango zela adostu zuten; zeinaren

bidez nekazal ekoizpena, elikagaien
prozesamendua eta salmenta bere
osotasunean antolatu nahi dituzten,
MSTren baitan. Testuinguru horretan
2025eko bigarren seihilekoan MST eta
Mundukidek datozen urteetan kafea,
esnea, arroza, babarruna edo eta hazien
ekoizpen, prozesamendu eta salmentan
diharduten kooperatiben hobekuntzan
elkarrekin lan egitea adostu genuen.

Hasiera gisa, 2026ean babarrun eta hazi
ekoizpenean diharduten sei kooperati-
betan elkarrekin aritzea adostu genuen.

Egitasmo honen baitan nekazaritza,
agroindustria eta merkaturatze arloak
landuko dira; teknologia, kudeaketa, in-
bertsioa eta antolaketa kontutan hartuz.
Kooperatibei bide horretan laguntzeko
hainbat erakundek osatutako lantaldea
eratu da: Centro de Desenvolvimento
Sustentdvel e Capacitacdo em Agroe-
cologia (CEAGRO), Instituto de Pesquisa
e Educacao do Campo (IPE-Campo), Fi-
nanciamento Popular para Producao
de Alimentos Saudaveis (Finapop), MST
zerbitzu orokorrak eta Mundukide. Ze-
regin honetan Mundukideko lantaldeak
azken ia hamar urteetan MST hainbat
kooperatiba esanguratsuri kudeaketan
laguntzen bildutako esperientzia baliatu
ahal izango du. Besteak beste COOPAN
(arroza, behi esnea eta txerri haragia),
COOTAP (arroza, behi esnea eta baraz-
kiak), COPAVI (kana azukrea, behi esnea
eta barazkiak), edo eta COCAVI (baba-
rruna, soja eta arraultzak).

BRASIL

Lurrik gabekoen lurrean, MST eta Mundukideren lankidetzaren fruituak

Brasilgo mugimendu sozial garrantzi-
tsuenetakoa da Movimento dos Traba-
lhadores sem Terra (MST). MSTk 40 urte
pasako historia du, eta dagoeneko 20
urte badira Mundukide eta MST elkar
lanean ari direla. Gaur egun, MST eta
Mundukide artean dagoen konfiantza
eta adiskidetasuna urte guzti horietako
lanaren emaitza dira.

Urteetan zehar kooperante askok egin-
dako lanaren emaitza da gaur egun MSTk
eta Mundukidek elkarrengan duten kon-
fiantza. Cantuquiriguacu hirira iritsi ziren
lehen kooperanteek zabaldu zuten bidea

hango kooperatiba bakanekin lanean.
Ondoren Parana edo Rio Grande do Sul
bezalako estatuetako kooperatiba elkar-
teekin aritu ginen. Cearan MSTk Mundu
Bankuaren dirulaguntza batekin lagun-
dutako hainbat kooperatiben berriren
sorreran ere aritu gara (ari gara).

Eta azkenik Brasil guztirako salmenta
sare baten antolakuntzan (Armazéns do
Campo) aritu gara.

Askotan, kooperanteen lana hezitzaile
edo eta laguntzaile tekniko bezala ikus-
ten badugu ere, beraien lanaren zati
handi bat MSTren baitan harremanak

sortzea da. Lagungarri izan gintezkeen
lekuetan lagungarri izan eta hortik sortu-
tako adiskidetasuna eta konfiantza ideia
berriak sustatzeko baliatzea.

MSTk, bere hamalaugarren Nazio Kon-
gresua ospatu berri du. Bertan Brasil guz-
titik etorritako kanpamentu, elkarte eta
kooperatibetako 3.500 ordezkari izan
ziren. Bai eta nazioarteko 22 erakunde-
tako bisitariak ere. Mundukideren aldetik
lau kooperante, zuzendaria eta patro-
natuko lehendakaria izan ginen. MST-ko
koordinatzaile orokor den Jodo Pedro
Stedilek berak, 3.500 pertsona horien
aurrean Mundukide lankide estrategiko
bezala aipatu zuen.

Gaur egun, Mundukidek MSTren ekoiz-
pen sektoreko zuzendaritza mahaian
parte hartzen du. Gure ekarpenak aintzat
hartzen dituzte, eta horrek 450.000 fa-
miliak osatutako mugimendu sozial oso
garrantzitsu batekin elkarlanean aritzeko
aukera paregabea ematen digu.



KOLONBIA

Birziklatzaileak profesionalizazioan aurrera

2025ean, Kolonbiako hego-mendebal-
deko ofiziozko birziklatzaileen elkarteak
(ARSOC) kide diren elkarteek ematen
duten zerbitzu publikoan eta kontabili-
tate-prozesuetan hobekuntza aukerak
aurkitzeko asmoz barne auditoretzak
egitea sustatu zuen.

Auditoretzei esker, finantza-egoerak,
kontabilitate-euskarriak, fakturazioa
eta zerbitzu publiko araudiaren be-
tetze maila aztertu ahal izan ziren. Hala,
erakunde bakoitzak bere egoera admi-
nistratibo eta operatiboaren diagnostiko
argia eskuratuz.

Diagnostiko horrek dokumentu-ku-
deaketa, informazioaren trazabilitatea
eta Zerbitzu Publikoen Superintenden-
tziaren araudien aplikazio zuzena ho-
beagotzeko aukerak aurkitzen lagundu
zuen.

Superintendentzia, araudiaren betetzen
dela, zerbitzu publikoa behar bezala
ematen dela eta ofizioko birziklatzaileen
mesedetan funtzionatzen duela berma-
tzeko ofiziozko birziklatzaileen erakun-
deen gainbegiraketaz arduratzen den
Kolonbiako gobernu-organoa izanik.
Diagnostikoa, elkarte bakoitzak aurrera

eramango duen hobekuntza-planak ze-
hazteko oinarria izan da.

Horrela, elkarteek aurrea hartu zieten ba-
lizko eskakizunei, eta arriskuak murriztu
zituzten ikuskapen ofizialen aurrean;
autonomian, gardentasunean eta beren
kudeaketan konfiantza irabaziz.
Prozesua nabarmen pedagogikoa izan
zen; izan ere, auditoretzak eginaz elkar-
tekideek hobeto ulertu ahal izan zituz-
ten aplikatutako irizpide teknikoak eta
arau-irizpideak, eta aurkikuntza bakoitza
ikaskuntza bihurtu zuten.

Ikuspegi horrek barne-gaitasunak indar-
tzea ahalbidetu zuen. Prestakuntza-ikus-
pegia duten auditoretzak sustatzen
jarraitzea erakunde sendo, prestatu eta
iraunkorragoen aldeko apustua egitea
da, erregulazio-erronkei segurtasunez
aurre egiteko eta aprobetxamendu-zer-
bitzua gero eta lanbide profesionalago
gisa sendotzeko gai direnak.

@ | 2025 Txostena

EKUADOR

Elkarlana eta nekazaritza, Andeetako emakumeen etorkizuna

|

2025ean, Mundukide-Ekuador Cotacachiko Indigena eta Neka-
zari Elkarteen Batasun Nazionaleko Emakumeen Batzorde Zen-
tralarekin (UNORCACen CCMU) elkarlanean hasi zen.
Erakunde hori kichwa erakunde indigena da, eta emakumeen
eskubideen defentsa eta herri indartzearen alde dihardu.
CCMU 1996an sortu zen, auzo eta ekoizpen zeregin nagusien
oinarrian emakumeak izanda ere, ikuspegi matxista nagusi ze-
neko testuinguru batetan, UNORCAC erakunde indigenaren

baitan emakumeen ekarpen erabakigarria bistaratzeko asmoz.
2008an nortasun juridikoa lortu zuenetik, autonomia eta ku-
deatzeko gaitasuna indartu ditu. Inguruan eta nazioartean ere
aitortza lortu du, besteak beste, 2023an Nazioarteko Elikagai
eta Nekazaritza erakundeak (FAO) Andeetako chakra nekazal
teknika SIPAM izendatu zuelarik.

Mundukidek azken urtetan Kutakachi sarearen baitan jora
txitxa (arto ernetuz egindako usadiozko edaria) ekoizten duen
taldearekin duen elkarlanaren baitan ezagutu zuen CCMU.
CCMUk 29 emakume-erakunde biltzen ditu, bai eta antzinako
osasun-taldea eta Pachamama azoka ere. Elkarteak besteak
beste nekazaritza agroekologiakoa, usadioen zaharberritzea
eta gertuko salmenta eta auzo aurrezkia lantzen ditu. Oi-
narri sendo hori gorabehera, oraindik egiteko asko dago, eta
asmo horrekin, 2025ean Mundukide eta CCMU plan pilotu bat
lantzen hasi ziren, batetik 60 bat emakumeren parte hartzeare-
kin lau auzotan nekazaritza-ekoizpen jasangarriaren sustapena;
eta bestetik, CCMUren auzo egitura biziberritzeko asmoz barne
antolakuntzaren indartzea helburu izanik.

CCMUrekin elkarlanak, Mundukide Kolonbiak Pastos herri in-
digenako emakumeekin eta Toisan elkartearekin batera Intag
haranean agroekologian egindako lana ditu oinarri.

MOZAMBIKE

Programaren arrakasta behaketan oinarritzen da

Mozambikeko iparraldean bizi den
behar gorriko egoera eraldatzen lagun-
garri izateko, funtsezkoa da lehenik tes-
tuingurua, haren zailtasunak eta aukerak
zehatz-mehatz ulertzea.

Horretarako, etengabeko behaketa, ana-
lisia, ikasketa eta datuetan oinarritutako
erabakien inguruan egituratuta dago
programa. Hala, adibidez, programak
urtero, ereite garaia baina lehen progra-
mak eskainitako aukera bakoitzean inte-
resa duten familien informazioa jasotzen
du; lurren prestaketa hasi ondoren fami-

liek eskuratzen dituzten nekazal sargaien
buruzko datuak biltzen ditu; ondorengo
asteetan trebatzaileek ze familiekin lan
egin duten idatzi eta soroen GPS koorde-
nadadun argazkiak egiten dituzte; uzta
bildu aurretik, GPSz neurtzen dira lagun-
dutako soro guztiak; uzta saltzerakoan
berriz, non, zein erosle, zenbateko kopu-
ruak eta zenbateko prezioetan erosten
ari den erregistratzen da; eta nekazal
urtearen amaieran, merkataritza-minis-
terioak eta bere tokiko ordezkaritzek di-
tuzten datuekin alderatzen dira. Urtero

biltzen diren datuen kopuru handiak
(adibidez, +20.000 GPS neurketa azken
urtean), serie historiko luzeak eta iturrien
aniztasunak, informazioaren fidaga-
rritasun eta zehaztasuna hobeagotzen
dituzte. Eta landa-eremuan gertatzen
ari denari eta familia parte-hartzaileek
egiten duten edo ez dutenari etengabe
begira egotea funtsezkoa da programa
benetan nekazarien zerbitzura dagoela
bermatzeko (eta ez kooperante baten
intuizioa edo tokiko lider baten hitz-ja-
rioaren zerbitzura).

Uzta saldutakoan, lantaldea bildu eta
datu guztiak aztertzen ditu, urtea ebalu-
atu eta jarraitu beharreko bidea zehaz-
ten dute: zein labore indartu, zein beste
modu batetara saiatu, metodologia nola
hobetu edo zein aukera berri aztertu.
Horrela, programa, bere inguruaren
etengabeko behaketan oinarrituta, urtez
urte aldatu eta hobeagotu egiten da.



MOZAMBIKE

Tokikoen protagonismoan oinarritutako garapen-eredua

Gizarte-aldaketak eragin nahi dituen
edozein ekimenetan, tokiko biztanleek
lehentasunezko lekua izan behar dute.
Mozambikeko programan hori ez da
nekazariekiko edo tokiko agintariekiko
programak duen harremanean bakarrik
gauzatzen, programaren barne egituran
ere halaxe da.

Tokiko 61 langilek eta behin behi-
neko beste 80 langile kontratatuk
programako lantaldean duten pisua
handitzeko, bi izan dira funtsezko ele-
mentuak: prozesuen sistematizazioa
eta barne-prestakuntzako sistema.
Prozesuak eta metodologiak estanda-

=

rizatzeak, oinarrizko hezkuntza (lehen
edo bigarren hezkuntza) duten gazteei
funtzio konplexuetan ardura ematea
posible egin du, hala nola mapa digi-
talak egitea, nekazal erosleekin eta ad-
ministrazio publikoarekin harremanak,
gizarte-gatazken bideratzea eta beste
batzuk. Estandarizazioak eskuragarri
egiten du guztientzat programaren
ezagutza metatua. Bestalde, presta-
kuntza-sistema bat sortu da, zeinaren
bidez, esperientzia handieneko taldeek
hautagai berriak hartzen dituzte urtero
zenbait hilabetez. Hautagai berriek
ikuskatzaile eta idazkariei egunerokoan

laguntzen diete, benetako arazoen bi-
deratzean parte hartu eta ezagutzak eta
esperientzia eurenganatuz. Azken hiru
urteetan bakarrik, 30 pertsona baino
gehiagok parte hartu dute prestakuntza
praktiko horietan, eta, ondoren, horie-
tako batzuk programako lantaldean
sartu dira. Estrategia horren emaitza
antolaketa-eredu eraginkorragoa eta
eskalagarriagoa da. Lehen 300 edo 400
familiarekin lan egiteko kooperante bat
behar zen tokian, gaur egun tokiko hiru
talderekin lankidetzan diharduen ko-
operante batek 6.000 familiarekin lan
egitea lortzen du. Antolaketa honek,
eraginkortasun operatiboa hobetzeaz
gain, programaren iraunkortasuna in-
dartzen du, kanpo-mendekotasuna
murriztu eta tokiko gaitasunak sendo-
tzen baititu;. Eta gainera, gizarte-eral-
daketa prozesu orok ezinbesteko duen
tokiko protagonismoaren aldarrikapen
praktiko eta zuzena da.

LANTALDE ZABALA
ERALDAKETAREN ZERBITZURA

Mundukidek lankidetza kooperatiboa ulertzen du bere lanaren oinarri gisa: ez
da kanpotik ematen den laguntza, baizik eta esperientzia dutenen eta lurral-
dea sakon ezagutzen dutenen arteko elkarlana. Ikuspegi hori erakundearen
egituran bertan islatzen da: Euskal Herriko 13 kooperantek eta Mozambike,
Brasil, Kolonbia eta Ekuadorko 61 profesionalek osatzen dute taldea.

Kooperanteek nekazaritzan, kudeaketan edo komunitate-garapenean dute
esperientzia. Hala ere, euren ekarpen nagusia ez da teknikoa; entzuten, ikas-
ten eta konfiantza eraikitzen dakite. Horren adibide da Brasilen, duela 20 urte
hasitako aliantzak bizirik jarraitzea. Azken kongresuan, MSTko koordinatzaile
nagusiak Mundukide bazkide estrategikotzat aurkeztu zuen milaka lagunen
aurrean.

Tokiko profesionalak dira, ordea, proiektuaren benetako oinarria. Komunita-
teak gertutik ezagutzen dituzte, familiekiko harreman zuzena dute eta urtee-
tan zehar konfiantza eta legitimitatea eraiki dituzte. Mozambiken, adibidez,
taldearen %90 bertakoa da. Gainera, urtero profesional berriak prestatzen
dituzte, eta horri esker jardueraren eragina nabarmen handitu da: lehen koo-
perante batek 400 familia artatzen bazituen, gaur egun 6.000 familiara iristen
dira tokiko taldeen bidez.

Mundukideren indarra ez dago profil desberdinen baturan, haien arteko lan-
kidetzan baizik. Kooperanteek eta tokiko profesionalek elkarrekin erabakitzen
dute, elkarrekin ikasten dute eta elkarrekin definitzen dute norabidea. Horren
emaitza dira kooperatibek sortzen dituzten 3,6 milioi euroko irabaziak.

Ez da laguntza. Lankidetza da.

Mozambike

Brasil

61 lekuko langile

SENTSIBILIZAZIOA

HUHE

ARETXABALETA
URTARRILAK
212223

19.Huhezinema

Urtarrilak 21 eta 23 bitartean ospatu
zen Huhezinemaren 19. jaialdi honetan,
MU eta Mundukidek “Esker onak euriari”
filmaren bueltan zineforuma antolatu

dugu. Filmak Kenyako, bere familiaren
bizitza nolakoa den eta klimaaldaketak
nola eragiten dien azaltzen du.
Helburua zinemagile gazteen arte-
an gogoeta bat sortzea da: Munduko
biztanleen artean dugun lekua, gure
ekintzek edo ekintza ezak beste herri
eta pertsona batzuengan, aberastasu-
nean, boterean, subiranotasunean edo
klimaaldaketan, dituzten ondorioek az-
tertu, eta guztiontzako giza eskubideen
lorpena nola lagundu edo oztopatzen
dugun.

X. Mundukideren Lasterketa
Solidarioa

Urriak 19an X.Mundukide Lasterketa So-
lidarioa ospatu genuen 432 kirolari eta
30 kooperatibaren parte-hartzearekin.

Lasterketan, 56 talderen arteko lehian,
Fagor Elektronika nagusitu zen emaku-
mezkoetan, Orbea gizonezkoetan eta
Athlon mistoetan. Horrez gain, 220 par-
te-hartzailek oinezko ibilaldian hartu

zuten parte, eta 44 gaztek gazte-laster-
ketan.

Mundukiderekin batera Athlon, lkerlan
eta Ulma kooperatibak aritu dira anto-
latzaile lanetan. Antolakuntza-taldeak,
bereziki, eskertu nahi izan die Fagor
Ederlan, Copreci, Fagor Elektronika
eta Athlon kooperatibei urte hauetan
modu batera edo bestera lasterketari
egindako ekarpenagatik. Baita 10 edi-
ziotan bidelagun izan diren babesle eta
laguntzaile guztiei.

MLSak Mundukideren balio komuni-
tarioak indartzeaz gain, kooperatiben
arteko lankidetza eta gizarte-kohesioa
sustatzeko ekimen eredugarria dela
berretsi du.




mn

Mondragon
Unibertsitatea

Munduari begirada bat

Ikasturtean zehar, Mundukide lankidetzan aritu da Mondra-
gon Unibertsitateko Enpresagintza eta Ingeniaritza fakulta-
teekin.

Enpresagintzan, lehen mailako 120 ikaslek mundu globalare-
kin lotutako gaiak landu zituzten hiru saiotan. Ingeniaritzan,
bigarren mailako 35 ikaslek hautazko ikasgai batean parte
hartu zuten, non mundu mailako datu eta estatistikak balia-
tuz, ekonomia, migrazioa eta osasuna bezalako gaiak landu
zituzten.

Hedabideak

Urtean zehar 62 artikulu argitaratu dira 12 komunikabidetan,
eta 12 elkarrizketa egin dira irrati eta telebistetan, pobrezia-
ren bidegabekeria eta gure gizartean lankidetzaren balioa
salatzeko. Gainera, 1.800 lagunek eta 41 entitatek hilero jaso
duten albisteen buletina zabaldu dugu. Buletina jasotzeko,
www.mundukide.org eman dezakezu izena.

HITZALDIAK

Programen, munduaren egoera eta lankidertzaren berri
emateko hainbat hitzaldi antolatu ditugu: Bilboko Be-
rrikuntza Faktorian, As Fabrik Kanpusean, Laboral Kutxa
aretoan, Arrasateko Harreman GGKEan eta Goienagusi el-
kartean, Mondragon Unibertsitateko hainbat graduetan,
Iruniako UPNAko Agronomoetan, Aretxabaletako Huhe-
zinema sarietan eta Madrideko Centro de Capacitacién
Agraria de Villaviciosa de Odon ikastetxean.

LANDUTAKO GAIAK:
Munduaren egoera, garapen jasangarrirako helburu-
ak eta erantzukizun pertsonala.
Mozambique iparraldean pobrezia gai ditzeko neka-
zal garapenerako aukerak sortzen.
Afrika-Europa: aldaketa klimatikoaren nor-nori-nork.
Mundukideren garapenerako lankidetzaren oinarriak.
Zinemagile gazteekin gogoetak.

Hitzaldi bat antolatzeko, 613406924 telefonoan jar
zaitezke gurekin harremanetan.

‘ | 2025 Txostena

" DATU EKONOMIKOAK

DIRU SARRERAK | 2.527.093 € %100 |

Kontuak LKS Auditoresek auditatutakoak dira eta auditoriaren txostena
https://mundukide.org/eu/nor-gara/gardentasuna/ helbidean dago ikusgai, urteko kontuekin batera.

